
საქართველოს მთავრობის 

დადგენილება №80

2010 წლის 19 მარტი 

ქ. თბილისი

შპს „საქართველოს გაერთიანებული წყალმომარაგების კომპანიის“ სახსრებით საქონლისა და მომსახურების შესყიდვების სპეციალური წესის დამტკიცების შესახებ


მუხლი 1

„სახელმწიფო შესყიდვების შესახებ“ საქარ​თველოს კანონის მე-3 მუხლის პირველი პუნქტის „ა.თ“ ქვე​პუნ​ქტის საფუძველზე დამტკიცდეს შპს „საქართველოს გაერთიანებული წყალმომარაგების კომპანიის“ სახსრებით სა​ქო​ნლისა და მომსახურების შესყიდვების თანდართული სპე​​ციალური წესი.


მუხლი 2

დადგენილება ძალაშია გამოქვეყნებიდან 2012 წლის 1 მარტის ჩათვლით. 

პრემიერ-მინისტრი ნ. გილაური

შპს „საქართველოს გაერთიანებული წყალმომარაგების კომპანიის“ სახსრებით საქონლისა და მომსახურების შესყიდვების სპეციალური წესი


მუხლი 1. ზოგადი დებულებები

1. ეს წესი შემუშავებულია „სახელმწიფო შესყიდ​ვების შე​სახებ“ საქართველოს კანონის მე-3 მუხლის პირ​ველი პუნ​ქტის „ა.თ“ ქვეპუნქტის შესაბამისად და ადგენს შპს „საქარ​თველოს გაერთიანებული წყალმომარაგების კომპანიის“ სახ​სრებით საქონლისა და მომ​სახურების შესყიდვების სპეცი​ალურ წესს. ამ წესის მიზანია განსახორციელებელი მომსა​ხურებისა და სა​ქონ​ლის შესყიდვების პროცედურების გამარ​ტივება, კომ​პანიის მიზნების შეუფერხებლად განხორციელე​ბის უზრუნველყოფა.

2. შპს „საქართველოს გაერთიანებული წყალმომარაგების კომპანიის“ მიერ განსახორციელებელ სხვა დანარჩენ შეს​ყიდვაზე ვრცელდება „სახელმწიფო შესყიდვების შესახებ“ სა​ქარ​თველოს კანონი და „სახელმწიფო შესყიდვების განხორციელების წესის შესახებ“ დებულების დამტკიცების შესახებ“ სახელმწიფო შესყიდვების სააგენტოს თავმჯდომარის 2006 წლის 3 იანვრის №1 ბრძანება.

3. შესყიდვის განხორციელებისას შეიძლება გამო​ყენე​ბულ იქნეს მსოფლიო ბანკის, გაერთიანებული ერების ორგა​ნი​ზაციის, ევროპის რეკონსტრუქციისა და განვითარების ბან​კის, აზიის განვითარების ბანკის, სხვა დონორი (დამფინანსებელი) ორგანიზაციებისა და ქვეყნების მიერ გან​საზ​ღვრული შესყიდ​ვის პროცედურები, თუ შესყიდვის განხორციელებას​თან და​კავ​შირებული სამართალურთიერ​თო​ბის მონაწილე რო​მე​ლიმე ზემოაღნიშნული სუბიექტია. იმ შემთხვევაში, თუ აღნიშნული სუბიექტები არ არიან შესყიდვის განხორციელებასთან დაკავ​შირებული სამართალურთიერთობის მონაწილენი, მათი, აგ​რეთ​ვე სხვა სუბიექტების შესყიდვის პროცედურები შესაძ​ლე​ბელია გამოყენებულ იქნეს მხოლოდ საქართველოს მთავრობის განკარგულების საფუძველზე.

4. საქონლისა და მომსახურების შესყიდვების შესახებ გა​და​წყვეტილება მი​ი​ღება ამ წესის შესაბამისად.


მუხლი 2. გამოყენებულ ტერმინთა განმარტება

ამ წესში გამოყენებულ ტერმინებს აქვს შემდეგი მნიშ​ვნე​ლობა:

ა) შესყიდვა – შპს „საქართველოს გაერთიანებული წყალ​მომარაგების კომპანიის“ მიერ ამ წესის №1 დანართით გან​საზ​​ღვრული საქონ​ლისა და მომსახუ​რების შესყიდვა;

ბ) შემსყიდველი ორგანიზაცია – შპს „საქართველოს გაერთიანებული წყალმომარაგების კომპანია“;

გ) შესყიდვის ობიექტი – შესასყიდი საქონელი ან/და მომ​სა​ხუ​რება;

დ) შესყიდვის ერთგვაროვანი ობიექტები – მსგავსი კომ​პონენტების, ტექნიკური მახასიათებლების ან/და ფუნქციების მქონე, ურთიერთჩანაცვლებადი შესყიდვის ობიექტი;

ე) საქონელი – ნებისმიერი სახისა და აღწერილობის სა​განი (მათ შორის, ნედლეული, ნაკეთობა, მოწყობილობა, წარ​მოების სხვა საშუალება, მოხმა​რების საგანი), როგორც მყარ, ისე თხევად ან აირად მდგომარეობაში, საქონ​ლის მიწო​დების თანამდევი მომსა​ხურება იმ შემთხვევაში, თუ ამ მომ​სა​​ხურე​ბის ღირებულება არ აღემატება საქონლის ღირებუ​ლებას;

ვ) მომსახურება – შესყიდვის ნებისმიერი ობიექტი, სა​ქონ​​​​ლისა და სამუშაოს გარდა. ამასთან, ამ წესის მიზნე​ბი​სათ​ვის ტერმინი – მომსახურება მოიცავს იჯარას, ქირავნობასა და ლიზინგს;

ზ) პრეტენდენტი – შესყიდვის მონაწილე პირი, რომელიც წარადგენს პირობათა გამოკითხვის წინადადებას;

თ) მიმწოდებელი – პირი, რომელმაც შპს „საქართველოს გაერთიანებული წყალმომარაგების კომპანიასთან“ დადო ხელ​შეკრულება შესყიდვის შესახებ;

ი) გადაუდებელი აუცილებლობა – ვითარება, რო​​​​მე​ლიც რე​ა​ლურ საფრთხეს უქმნის შპს „საქართველოს გაერთია​ნებული წყალმომარაგების კომპანიის“ ფუნქციონირებას, ან რო​მელმაც შეიძლება მნიშვნელოვანი ზიანი მიაყენოს კომპა​ნიის ინტერესებს, ან მის ქონებას;

კ) პირობათა გამოკითხვა – გამარტივებული საშუალება საქონ​ლისა და მომსახურების შესყიდვებისათვის;

ლ) კომისია – შპს „საქართველოს გაერთია​ნებული წყალ​მომარაგების კომპანიის“ დირექტორის მიერ ამ წესის მე-7 მუხლის შესაბამისად შექმნილი კომისია.


მუხლი 3. შპს „საქართველოს გაერთიანებული წყალმომარაგების კომპანიის“ უფლება-მოვალეობები

1. შპს „საქართველოს გაერთიანებული წყალმომარაგების კომპანია“ უფლებამოსილია:

ა) ამ წესის დაცვით შეარჩიოს მიმწოდებელი; 

ბ) ამ წესის შესაბამისად მოახდინოს პრეტენდენტთა შერ​ჩევა;
გ) ხელშეკრულების დადებამდე ნებისმიერ დროს შეა​ჩეროს ან შეწყვიტოს შესყიდვის პროცედურა, თუ აღნიშნული შეს​ყიდვა შპს „საქართველოს გაერთიანებული წყალმომარა​გების კომპანიისათვის“ წამგებიანი აღმოჩნდება;
დ) განახორციელოს მიმწოდებლის მიერ ხელშეკრუ​ლების პირობების შესრულების კონტროლი და ზედამ​ხედველობა; 
ე) შეაჩეროს ან შეწყვიტოს ხელშეკრულების მოქმე​დება საქართველოს კანონმდებლობით გათვალისწინე​ბული შემ​თხვე​ვე​ბის არსებობისას.

2. შპს „საქართველოს გაერთიანებული წყალმომარაგების კომპანია“ ვალდებულია, განახორციელოს შესყიდვის პროცე​დურები შპს „საქართველოს გაერთიანებული წყალმომა​რა​გების კომპანიის“ მიერ შესყიდვებისათვის გამოყოფილი თან​ხის ფარგლებში, ამ წესით დადგენილი პირობების დაცვით.


მუხლი 4. ინტერესთა კონფლიქტის თავიდან აცილების პირობები და წესები

1. ინტერესთა კონფლიქტის არსებობის შემთხვევაში შეს​ყიდვის განხორციელებასთან დაკავშირებული პირი (შპს „სა​ქართველოს გაერთიანებული წყალმომარაგების კომპანიის“ თანამშრომელი, კონსულტანტი, ექსპერტი და სხვა) ვალდე​ბუ​ლია, წერილობითი უარი განაცხადოს შესყიდვის განხორ​ციე​ლებასთან დაკავშირებული საქმია​ნობის შესახებ. 

2. დაუშვებელია, რომ შპს „საქართველოს გაერთიანებული წყალმომარაგების კომპანიამ“ შესყიდვის მომზა​დება, განხორ​ციელება ან/და მასზე ზედამხედველობა დაა​კისროს პირს, ან კონსულტანტად (ექსპერტად) მოიწვიოს პირი, თუ იგი:

ა) ფიზიკური პირია და არის შესყიდვის მონაწილე რო​მე​ლიმე იურიდიული პირის ხელმძღვანელის, თანამ​შრომ​ლის ან უშუალო მონაწილის ახლო ნათესავი;

ბ) ბოლო 3 წლის განმავლობაში მუშაობდა შპს „საქარ​თველოს გაერთიანებული წყალმომარაგების კომპანიაში“;

გ) პირადი ან საქმიანი ინტერესით დაკავშირებულია, ან ასეთი კავშირის დასამყარებლად მოლაპარაკებას აწარ​მოებს შეს​ყიდვის მონაწილე იურიდიულ ან ფიზიკურ პირთან.

3. დაუშვებელია, შესყიდვაში მონაწილეობა მიიღონ იური​დი​ულმა და ფიზიკურმა პირებმა, რომლებიც მონა​წილეობდნენ შესყიდვის მოსამზადებელ სამუშაოებში.

4. ამ მუხლის მე-2 და მე-3 პუნქტების მოთხოვნები ვრცელ​​​დება, აგრეთვე:

ა) ხელშეკრულების შესრულების კონტროლის გან​მახორ​ცი​ელებელი პირების მიმართ; 

ბ) ერთ პირთან მოლაპარაკების საშუალებით შეს​ყიდვის გან​ხორციელების შესახებ მოლაპარაკების მონა​წილე პირე​ბის მი​მართ.


მუხლი 5. შესყიდვების დაგეგმვა

შპს „საქართველოს გაერთიანებული წყალმომარაგების კომ​პანია“ შესყიდვებს ახორციელებს წინასწარ გან​საზ​ღვრუ​ლი წლიური გეგმის შესა​ბამისად, რო​მელსაც ამტკიცებს შპს „საქართველოს გაერთიანებული წყალმომარაგების კომპანიის“ დირექ​ტორ​ი.


მუხლი 6. შესყიდვის საშუალებები

1. შესყიდვა ხორციელდება პირობათა გამოკითხვის საშუ​ალებით, თუ ამ მუხლით სხვა რამ არ არის გათვალის​წი​ნებული. 

2. შესყიდვა შეიძლება განხორციელდეს ერთ პირთან მო​ლაპარაკების საშუალებით, თუ:

ა) შესასყიდი საქონლის ან მომსახურების სავარა​უდო ღი​​​რე​ბულება არ აღემატება 150 000 ლარს;

ბ) კომისიამ მიიღო აღნიშნული გადაწყვეტილება; 

გ) საქონლის მიწოდება ან მომსახურების გაწევა მხო​ლოდ ერთი პირის ექსკლუზიური უფლებაა; 

დ) მიმწოდებლისაგან შესყიდული ობიექტის ხარისხის გა​უ​არესების თავიდან აცილების ან/და მისი შემდგომი ექსპლუ​ა​ტაციის უზრუნველყოფის მიზნით აუცილებელია შესყიდვა იმა​ვე მიმწოდებლისაგან, გარდა იმ შემთხვე​ვებისა, როდესაც გან​სახორციელებელი შესყიდვის ობი​ექტის სავარაუდო ღირე​ბუ​ლე​ბა აღემატება თავდაპირველი მიწოდების ღირებულებას; 

ე) ხორციელდება შესყიდული საქონლის ახალი, იმავე ან გაუმჯობესებული პარამეტრების მქონე საქონ​ლით ჩანაც​ვლება.

3. ერთ პირთან მოლაპარაკებისა და პირობათა გამო​კი​თხვის პრო​ცე​დურებს ახორციელებს კომისია.


მუხლი 7. კომისიის შექმნისა და საქმიანობის წესი

1. პირობათა გამოკითხვას ატარებს კომისია, რომელსაც ბრძანებით ქმნის შპს „საქართველოს გაერ​თიანებული წყალ​მო​მარაგების კომპანიის“ დირექტორი არანაკლებ 3 წევრის შე​მად​გენლობით. 

2. კომისიის წევრებად ინიშნებიან შპს „საქართველოს გა​ერთიანებული წყალმომარაგების კომპანიის“ თანამშრომ​ლები.

3. კომისიას თავმჯდომარეობს შპს „საქართველოს გაერ​თიანებული წყალმომარაგების კომპანიის“ ხელმძღვანელო​ბა​ზე უფლებამოსილების მქონე პირი, ან მის მიერ დანიშ​ნუ​ლი პირი.

4. კომისიის გადაწყვეტილების საფუძ​ველზე კო​მისიაში ექსპერტებად და კონსულტანტებად შეიძლება მოწვეულ იქნენ შესაბამისი დარ​​გის სპეციალისტები. 

5. კომისია გადაწყვეტილებებს იღებს კომისიის წევრთა სიითი შემადგენლობის უმრავლესობით. კო​მისიის წევრს, რო​მე​ლიც არ ეთანხმება კომისიის გადაწყვე​ტილებას, უფლება აქვს, წერილობით წარადგინოს თავისი აზ​რი, რომელიც უნ​და დაერთოს კომისიის გადა​წყვეტილებას. ხმათა თანაბრად განაწილების შემთხვევაში გადამწყვეტია კომისიის თავმჯდო​მარის ხმა. 

6. კომისიის სხდომის შესახებ დგება ოქმი, რო​მელსაც ხელს აწერენ სხდომაზე დამსწრე კომისიის წევრები და კო​მისიის თავმჯდომარე.


მუხლი 8. განცხადება პირობათა გამოკითხვის ჩატარების შესახებ

1. პირობათა გამოკითხვის ჩატარებისას კომისია შპს „საქართველოს გაერთიანებული წყალმომარაგების კომპანიის“ სახელით პირობათა გამოკითხვის დოკუმენტაციას (შემ​დგომში _ დოკუმენტაცია) უგზავნის მის მიერ შერჩეულ არა​ნაკლებ სამ პირს. თუ ვერ მოხერხდა სამი პირის შერჩევა, ასეთ შემთხვევაში პირობათა გამო​კითხვის შესახებ განცხა​დებას აქვეყნებს გაზეთ „24 საათში“ და/ან სხვა მასობრივი ინფორმაციის საშუალებებში.

2. პირობათა გამოკითხვის ჩატარების შესახებ განცხა​დე​ბაში მითითე​ბულ უნდა იყოს:

ა) შპს „საქართველოს გაერთიანებული წყალმომარაგების კომპანიის“ რეკვიზიტები;

ბ) შესასყიდი საქონლისა და მომსახურე​ბის სახეობა, რა​ოდენობა, ხარისხი და სავარა​უდო ღირებუ​ლე​ბა. იმ შემთხვე​ვაში, თუ შესყიდვის ობიექტის (ნავთობპრო​დუქცია და სხვა მსგავსი საქონელი) ღირებულება თავისი სპე​ციფიკის გამო დამოკიდებულია საერთაშორისო სასაქონლო ბირ​ჟაზე არსე​ბულ ცვალებად ფასებზე, შესაძლებელია, შეს​ყიდვის ობი​ექტის სავარაუდო ღირებულების დადგენისას შპს „საქარ​თველოს გაერთიანებული წყალმომარაგების კომპანიამ“ გაით​ვალისწინოს შემსყიდველის მიერ განსაზ​ღვრული მომენტი​სათვის კონკრეტულ საერთაშო​რისო სასა​ქონ​ლო ბირჟაზე არ​სებული მაჩვენებელი. ასეთ შემთხვევაში შეს​ყიდვის ობიექტის სავარაუდო ღირებულების დასადგენად გამო​იყენება კანონ​ქვემ​დებარე ნორმატიული აქტით გათ​ვალის​წინე​ბული წესი, მი​​წოდების ადგილი და ფორმა, შესრულების ადგი​ლი, აგ​რეთვე სხვა მონაცემები, რომელ​თა მითითებას შპს „საქარ​თვე​ლოს გაერთიანებული წყალმომარაგების კომპანია“ საჭიროდ მიიჩნევს შესყიდვის ობი​ექტის აღწერის მიზნით;

გ) შესასყიდი საქონლის მიწოდებისა და მომსახურების გა​წევის სასურველი ან სავალდებულო ვადები;

დ) პირობათა გამოკითხვის შესახებ წინადადებების წარ​დგენის ვადა, ადგილი და ენა;

ე) საკვალიფიკაციო მონაცემების დამადასტურებელი დო​კუ​მენტები, ასეთის მოთხოვნის შემთხვევაში;

ვ) დოკუმენტაციის გატანის წესი, ვადა და ადგი​ლი.

3. პირობათა გამოკითხვის ჩატარების შესახებ განცხა​დებას ამტკი​ცებს კომისია.

4. კომისიას უფლება აქვს, შეცვალოს პირობათა გამო​კითხვის ჩატარების შესახებ განცხადებაში მითითებული ინ​ფორ​​მაცია. ეს ცვლილებები უნდა გამოქვეყნდეს იმავე საინ​ფორ​მაციო საშუალებებში, რომლებშიც გამოქვეყნდა გან​ცხადება პირობათა გამოკითხვის ჩატარების შესახებ, ასევე მიეწოდოთ ინფორმაცია წერილობითი სახით იმ პრეტენდენ​ტებს, რომელთაც დაეგზავნათ, ან გაიტანეს დოკუმენტაცია.

5. პირობათა გამოკითხვის ჩატარების შესახებ განცხა​დებაში შეტანილი ცვლილებები უნდა გამოქვეყნდეს გონივ​რულ ვადებში, შესყიდვის ობიექტის სპეციფიკიდან გამომ​დი​ნარე.


მუხლი 9. საკვალიფიკაციო მონაცემები

შესყიდვის მონა​წილე​ობის მსურველთათვის საკვალიფი​კაციო მონაცემების შესახებ მოთხოვნებს ყოველ კონკრე​ტულ შემ​თხვევაში განსაზღვრავს კომისია.


მუხლი 10. პირობათა გამოკითხვის დოკუმენტაცია

1. კომისია დოკუმენტაციას ამ​ტკი​ცებს პირობათა გამო​კითხვის ჩატარების შესახებ განცხადების დაგზავნამდე ან მის გამოქ​ვეყნებამდე.

2. დოკუმენტაცია უნდა შეიცავდეს:

ა) განაცხადს პირობათა გამოკითხვის პროცედურაში მონაწილეობისთვის;

ბ) ინფორმაციას ტექნიკური შესაბამისობის შესახებ (შეს​ყიდვის ობიექტის დასახელება, შესყიდვის ობიექტის აღწე​რილობა);

გ) ინფორმაციას ფასებისა და მიწოდების გრაფიკის შესახებ;

დ) პირობათა გამოკითხვის წინადადებას;

ე) შეფასების კრიტერიუმებს.


მუხლი 11. პრეტენდენტთა პირობათა გამოკითხვის წინადადებების წარდგენისა და განხილვის წესი

1. პირობათა გამოკითხვის წინადადებების (შემდგომში – წინადადება) წარდგენა შესაძლებელია დახურული კონვერ​ტით. შეთავაზებული წინადადებების შერჩევა ხდება პრე​ტენ​დენტთა თანდასწრებით.

2. პრეტენდენტებს უფლება აქვთ, კონვერტების გახ​სნამდე ნებისმიერ დროს წერილობით გამოითხოვონ ან შეცვალონ წინადადება.

3. შესული წინადადებების შერჩევა ხდება იმავე დღეს, წი​ნადადების მიღების დამთავრებისთანავე, ხო​ლო გამარჯვე​ბუ​ლი გამოვლინდება შერჩევის დასრულებიდან 2 დღის ვა​დაში. 

4. კომი​სია პრეტენდენტის დისკვალიფიკაციას ახდენს იმ შემ​თხვე​ვებში, თუ: 

ა) პრეტენდენტის მიერ არ არის წარდგენილი ყველა სა​​ჭირო დოკუმენტი (თანმხლები დოკუმენტების ჩათვლით) ან/და ინფორმაცია, საჭიროების შემთხვევაში – ნიმუში; 

ბ) შესყიდვის პროცედურების დროს ადგილი ექნება პრე​ტენდენტის არაკეთილსინდისიერ ქმედებას;

გ) შესყიდვის პროცედურების მონაწილე პირის მიერ წარ​დგენილი მონაცემები ან/და მათი დამა​დას​ტურებელი დო​კუ​მენტები ყალბი აღმოჩნდება. 

5. შემსყიდველი იტოვებს უფლებას, წარდგენილ დოკუ​მენტაციაში რაიმე სახის ეჭვის გამოვლენის შემთხვევაში მოს​თხოვოს პრეტენდენტს აღნიშნული დოკუმენტის ხელა​ხა​ლი წარდგენა.

6. წინადადების შერჩევის დროს უნდა შე​მოწმდეს, არის თუ არა მასში დაშვებული მექანიკური შეც​დომები. შეც​დო​მების გამოვლენის შემთხვევაში კო​მი​სიამ ამ წინადადების წარ​მდგენ პრეტენ​დენტს უნდა შეს​თავაზოს შეცდომის გა​მოსწორება.

7. კომისია ვალდებულია, ზეპირ ვაჭრობაზე მოიწვიოს ის პრეტენდენტები, რომლებიც შერჩევის პროცედუ​რების დასრუ​ლების შემდეგ დაიშვებიან შეფასებაზე. ამასთან, ზეპირი ვაჭრობის დროს დასაშვებია მხოლოდ წინადადებით წარ​დგენილი ფასის შეცვლა.

8. წინადადებები შეფასდება დოკუ​მენტაციაში მითითებული კრიტერიუმებისა და ამ კრიტერი​უმე​ბის პრიორიტეტულობის გათვალისწინებით.

9. წინადადების შეფასებისას შეიძლება გამოყენებულ იქ​ნეს შემდეგი კრიტერიუმები: 

ა) წინადადების ღირებულება;

ბ) საქონლის მიწოდებისა და მომსახურების გაწევის ვადები;

გ) საქონლისა და მომსახურების ხარისხობრივი პარ​ამეტ​რები და ფუნქციონალური მახასიათებლები;

დ) ანგარიშსწორების ფორმები და პირობები.

10. შეფასებისას გამოყენებულ თითოეულ კრიტერიუმს უნ​და გააჩნდეს ციფრობრივად გამოსახული ხვედრითი წონა ჯამურ შეფასებაში (პრიორიტეტულობის მაჩვენებელი), რომე​ლიც უნდა გამოიხატოს კოეფიციენტის სახით, ამასთან, ყველა კრიტერიუმის პრიორიტეტულობის კოეფიციენტების ჯა​მი უნდა უდრიდეს ერთ მთელს. მათ შორის ფასთა გამო​კითხვის კოეფიციენტი გათვალისწინებული იქნება არა​ნაკლებ 0.4-ით.
11. კომისიის თითოეული წევრი წერილობითი ფორმით აფასებს ყოველი პრეტენდენტის წინადადებას ცალ-ცალკე, ყოველი კრიტერიუმის მიხედვით, ათქულიანი სისტემით. თი​თოეული კრიტერიუმის მიხედვით პრეტენდენტისათვის მინიჭე​ბული ქულა მრავლდება ამ კრიტერიუმის პრიორიტეტულობის კოეფიციენტზე, ხოლო მიღებული ნამრავლის დაჯამებით გამოითვლება თითოეული პრეტენდენტის წინადადების ჯა​მური შეფასება. კომისიის წევრის მიერ ერთ-ერთი პრეტენ​დენტისათვის მინიჭებული ყველაზე მაღალი ჯამური შეფა​სება ჩაითვლება ამ პრეტენდენტისათვის მიცემულ ერთ ხმად.

12. პრეტენდენტი გამარჯვებულად ჩაითვლება, თუ მას კომისიის წევრთა სიითი შემადგენლობის უმრავლე​სობის დას​კვნებით მიენიჭება უპირატესობა. ხმათა თანაბრად განა​წილების შემთხვევაში გადამწყვეტია კომისიის თავმჯდომარის დასკვნა.

13. კომისიის გადაწყვეტილება პირობათა გამოკითხვის პროცედურაში გამარჯვებული პრეტენდენტის შესახებ ფორ​მდება კომისიის სხდომის ოქმით, რომელსაც თან ერთვის კო​მი​სიის წევრთა დასკვნები. ოქმში, აგრეთვე მოკლედ უნდა იყოს აღწერილი პრეტენდენტების მიერ წარდგენილი წინადა​დებები.


მუხლი 12. პირობათა გამოკითხვისას ზეპირი ვაჭრობის ჩატარების წესი და პირობები

1. ზეპირი ვაჭრობა გაიმართება შემსყიდველი ორგანიზა​ციის მიერ დოკუმენტაციაში მითითებულ ადგილზე.

2. შემსყიდველი ორგანიზაცია ვალდებულია, შერჩევის პრო​​ცედურის დასრულებისთანავე დაადგინოს დო​კუმენტა​ციაში მითითებულ დღეს ზეპირი ვაჭრობის დაწყების კონ​კრეტული დრო და ამის შესახებ დაუყოვნებლივ წერი​ლობით აცნობოს შეფასებაზე დაშვებულ პრეტენდენტებს.

3. კომისია ვალდებულია, ზეპირ ვაჭრობაზე მოიწვიოს ის პრეტენდენტები, რომლებიც შერჩევის პროცე​დურების დასრუ​ლე​ბის შემდეგ დაიშვებიან შეფასებაზე.

4. ზეპირ ვაჭრობაზე გამოუცხადებლობა ან/და ზეპირ ვაჭ​რობაში მონაწილეობაზე უარი არ გამოიწვევს პრეტენ​დენ​ტის დისკვალიფიკაციას.

5. ზეპირი ვაჭრობის გამართვის დროს კომისია წარუდ​გენს ზეპირი ვაჭრობის მონაწილე პრეტენდენტებს მათ მიერ წინა​დადებით წარდგენილ ფასებს ან/და ერთეულის ფასებს (მათი არსებობის შემთხვევაში) (შემდგომში – ფასი). აღნიშ​ნული ინფორმაციის მიღების შემდეგ თითოეულ მონაწილე პრეტენ​დენტს უფლება აქვს, სამჯერ მოახდინოს წინადადების ფასის ცვლა კლებადობის პრინციპის დაცვით.

6. ზეპირი ვაჭრობის მონაწილე პრეტენდენტების მიერ წი​ნადადების ფასის ცვლა ხორციელდება რიგი​თო​ბით. წინა​დადების ფასის ცვლას იწყებს შეფა​სე​ბაზე დაშვებული უმაღ​ლესი წინადადების ფასის მქონე და რიგითობის პრინციპით აგრძელებს ყოველი წინაზე უფრო დაბალი ფასის წარმდგენი.

7. ზეპირი ვაჭრობა დასრულებულად ითვლება ყოველი მო​ნაწილის მიერ თავისი ფასის სამჯერ შეცვლის, ან/და საბო​ლოო ფასის დაფიქსირების მომენტში. ზეპირი ვაჭრობის პრო​ცე​დურა უნდა დასრულდეს მისი ჩატარების დღეს.

8. ზეპირი ვაჭრობის მსვლელობა, მათ შორის, თითო​ეული მონაწილე პრეტენდენტის წინადადების ფასი და ყოველ ჯერ​ზე შეცვლილი დაფიქსირებული ფასი უნ​და აისახოს შესა​ბამის ოქმში, რომელსაც ხელს აწერენ კომისიის ყველა წევრი და მონაწილე პრეტენდენტები. ზეპირი ვაჭრობის მონა​წილე პრეტენდენტების მიერ ოქმის ხელ​მოწერაზე უარის თქმა მიიჩ​ნევა როგორც უარი მის მიერ ზეპირ ვაჭრობაზე და​ფიქ​სირებულ ყოველ შეცვლილ ფას​ზე და ძალაში დარჩება მი​სი წინადადების პირვან​დელი ფასი.

9. ზეპირ ვაჭრობაზე საბოლოო ფასების დაფიქსირების შემდეგ შეფასება ხორციელდება ამ წესის შესაბამისად.


მუხლი 13. გამარჯვებულ პრეტენდენტთან ხელშეკრულების დადება

1. ამ წესის შესაბამისად გამარჯვებული პრეტენდენტის წინადადებით განსაზღვრული პირობების საფუძ​ველ​ზე გამარ​ჯვებულ პრეტენდენტსა და შპს „საქართველოს გაერთი​ანე​ბული წყალმომარაგების კომპანიას“ შორის იდება ხელ​შეკ​რულება.

2. გამარჯვებული პრეტენდენტის დისკვალიფიკაციის ან მის მიერ ხელშეკრულების დადებაზე უარის თქმის შემ​თხვევაში კომისია მიმართავს პირობათა გამოკითხვის პრო​ცე​დურის მონაწილე დანარჩენ პრეტენდენტებს წინადადებათა ხელახალ განხილ​ვა​ში მონაწილეობის თაობაზე. თუ არც ერ​თმა პრეტენდენტმა არ გამოთქვა თანხმობა წინადადებათა ხელახალ განხილვაში მონაწილეობის მიღებაზე, ტარდება ახა​ლი პირობათა გამოკითხვა. თუ წინადადებათა ხელახალ განხილვაში მონაწილეობაზე თანხმობა გამოთქვა ერთმა ან რამდენიმე პრე​ტენდენტმა, ხდება მათი წინადადებების ხელა​ხალი განხილვა.


მუხლი 14. ჩაშლილი პირობათა გამოკითხვა

1. პირობათა გამოკითხვა ითვლება ჩაშლილად, თუ:

ა) დადგენილ ვადებში არ იქნა წარდგენილი არც ერთი პირის საკვალიფიკაციო მონაცემები და/ან წინა​დადება;

ბ) არც ერთი პირის მიერ წარდგენილი საკვალიფიკაციო მონაცემები ან/და წინადადება არ შეესაბამებოდა შპს „საქარ​თველოს გაერთიანებული წყალმომარაგების კომპანიის“ მო​თხოვნებს;

გ) წარდგენილი წინადადების ფასებიდან არც ერთი არ შე​ე​საბამება შპს „საქართველოს გაერთიანებული წყალმომა​რა​გების კომპანიის“ ფინანსურ შესაძლებლობებს.

2. ამ მუხლის პირველი პუნქტით გათვალისწინებულ შემ​თხვევებში ამა​ვე წესის მე-13 მუხლის თანახმად ცხადდება ხელახალი პირობათა გამოკითხვა.


მუხლი 15. ხელახალი პირობათა გამოკითხვა

1. პირობათა გამოკითხვის ჩაშლილად გამოცხადების შემ​დეგ კომისიას შეაქვს საჭირო ცვლილებები ახალ დოკუმენ​ტაციაში და ატარებს ხელახალ პირობათა გამოკითხვას.

2. ამ მუხლის პირველი პუნქტით გათვალისწინებულ შემ​თხვევაში შპს „საქართველოს გაერთიანებული წყალმომარა​გე​ბის კომპანიის“ დირექტორს უფლება აქვს შეცვალოს კო​მისიის შემად​გენლობა.


მუხლი 16. შესყიდვის შესახებ ხელშეკრულების პირობები და მათი გადასინჯვის წესი

1. შესყიდვის შესახებ ხელშეკრულება იდება მხოლოდ წე​რი​​ლობითი ფორმით. 

2. შესყიდვის შესახებ ხელშეკრულების შესრულების უზ​რუ​ნველყოფის მიზნით, როგორც წესი, გამოიყენება ხელშეკ​რულების შესრულების გარანტირების მექანიზმი.

3. ხელშეკრულების შესრულების გარანტირების მექანიზ​მის მოთხოვნა სავალდებულოა, თუ:

ა) ხელშეკრულებით გათვალისწინებულია წინასწარი ან​გა​რიშ​სწორება (ავანსი);

ბ) ხელშეკრულების საერთო ღირებულება საქონლის ან მომსახურების შესყიდვის შემთხვევაში აღემატება 200 000 ლარს.

4. შესყიდვის შესახებ ხელშეკრულებაში შეტანილ უნდა იქნეს შემდეგი აუცილებელი პირობები:

ა) ხელშეკრულების მხარეების ზუსტი დასახელება და რეკვიზიტები;

ბ) ხელშეკრულების ობიექტის დასახელება, ტექნიკური პარამეტრები, ძირითადი მახასიათებლები და საიდენტი​ფიკა​ციო მონაცემები, რაოდენობა, ერთეულის და მთლიანი ღირე​ბულება;
გ) ხელშეკრულების ჯამური ღირებულება (ფასდათ​მო​ბების, გადასახადების, ტრანსპორტირების, დაზღვევისა და სხვა ფაქტორების გათვალისწინებით);

დ) შესასყიდი საქონლისა და მომსახურების ხარისხი, სა​ჭიროების შემთხვევაში, არსებულ სტანდარტებთან შესაბა​მი​სობა;

ე) საქონლის მიწოდების, მომსახურების გაწევის ეტაპობ​რივი ვადები და ადგილი;

ვ) საქონლის, მომსახურების მიღება-ჩაბარების წესი;

ზ) ანგარიშსწორების ფორმა, გრაფიკი და ადგილი; 

თ) ხელშეკრულების შესრულების გარანტია (ამ მექანიზ​მის გამოყენების შემთხვევაში);

ი) მხარეთა უფლება-მოვალეობანი;

კ) მხარეთა პასუხისმგებლობა ხელშეკრულების პირო​ბე​ბის დარღვევისათვის;

ლ) ფორსმაჟორული სიტუაციები;

მ) ხელშეკრულების პირობების, მათ შორის, ფასების გა​დასინჯვის შესაძლებლობა;

ნ) ხელშეკრულების მოქმედების ვადა;

ო) დავების გადაწყვეტის წესი;

პ) ხელშეკრულების შესრულების ინსპექტირების პირო​ბები.

5. მიმწოდებელთან დადებული ხელშეკრულების პირო​ბე​ბის გადასინჯვის წესი განისაზღვრება საქართველოს კა​ნონ​მდებ​ლობით.


მუხლი 17. ანგარიშის წარდგენა

1. შპს „საქართველოს გაერთიანებული წყალმომარაგების კომპანია“ განხორციელებული საქონლისა და მომსა​ხუ​რების შესყიდვის შესახებ ანგარიშს ყოველწლიურად წარუდგენს სსიპ – სახელმწიფო შესყიდვების სააგენტოს, არა უგვიანეს მომდევ​ნო წლის 20 თებერვლისა.

2. ანგარიში წარდგენილ უნდა იქნეს ამ წესის №2 და​ნართის შესაბამისად. 


მუხლი 18. ცვლილებებისა და დამატებების შეტანის წესი

ამ წესში ცვლილებებისა და დამატებების შეტანა ხდება სა​ქარ​თველოს მთავრობის დადგენილებით. 

დანართი №1
	შპს  „საქართველოს გაერთიანებული წყალმომარაგების
კომპანიის“ საქმიანობის სპეციფიკასთან დაკავშირებული საქონლისა და მომსახურების ჩამონათვალი

	№
	საქონლის დასახელება

	1
	ბლანკები, ქვითრები

	2
	თუჯის სხმულები

	3
	ფერადი სხმულები

	4
	ლაბორატორიული აღჭურვილობა

	5
	ქიმიური რეაქტივები

	6
	კირიანი ქლორი

	7
	თხევადი ქლორი

	8
	სპეცტანსაცმელი და აღჭურვილობა

	9
	სამეურნეო საქონელი

	10
	სამუშაო იარაღები და ხელსაწყოები

	11
	საჭრისები

	12
	კაბელები

	13
	ელ. მავთულები

	14
	ძრავის ჩასახვევი მავთულები

	15
	საჰაერო ელ. სადენები

	16
	მაღალი ძაბვის იზოლატორები

	17
	დაბალი ძაბვის იზოლატორები

	18
	ავტომატური ამომრთველები

	19
	ელექტრომზომები

	20
	ელ. მაგნიტური გამშვებები

	21
	ელ. მაგნიტური ჩამრთველები

	22
	მაღალი ძაბვის ტრანსფორმატორები

	23
	დაბალი ძაბვის ტრანსფორმატორები

	24
	საკონტროლო კაბელები

	25
	მცველები

	26
	საყრდენი იზოლატორები

	27
	მაღალი ძაბვის ინდიკატორები

	28
	ალუმინის სალტე

	29
	დენმკვეთები

	30
	ელ. ღილაკები

	31
	გალაქული ქსოვილი

	32
	ტრანსფორმატორის ამომყვანები

	33
	საჰაერო გამთიშველები

	34
	დაბალი ძაბვის კარადები

	35
	მაღალი ძაბვის კარადები

	36
	ზეთიანი ამომრთველის ბანკები

	37
	ზეთიანი ბანკების ამძრავები (კომპლექტი)

	38
	ელ. მრიცხველები

	39
	ელ. მრიცხველების ყუთები

	40
	ელ. ძრავები

	41
	კაბელის თავები

	42
	ტუმბოები ელ. ძრავით

	43
	საკისრები

	44
	მინის შედუღებისათვის საჭირო თოკი („ნაბივკის“ თოკი)

	45
	მშრალი ბაწარი

	46
	ქანჩი და ჭანჭიკი

	47
	მეტალის მილები

	48
	ურდულები

	49
	შუასადები რეზინა („საპრაკლატკე“)

	50
	უკუსარქველები

	51
	პოლიეთილენის მილები

	52
	პოლიეთილენის გოფრირებული მილები კანალიზაციისათვის

	53
	ფიტინგები

	54
	რკინა-ბეტონის ჭები

	55
	რკინა-ბეტონის ჭების სახურავები

	56
	ელ. ბოძები

	57
	ეკალ-მავთული

	58
	მავთულ-ბადე ღობისათვის

	59
	შედუღების აპარატის მავთული

	60
	ფოლადის მავთული კანალიზაციისათვის

	61
	კარბიდი

	62
	ტყვია

	63
	საჩარხი მასალა (მრგვალი რკინა)

	64
	ფურცვლოვანი ლითონი

	65
	კუთხოვანა სხვადასხვა პროფილის

	66
	ელექტროდი

	67
	თუჯის ჭის თავები

	68
	სპეცტექნიკა

	69
	სპეცმანქანები

	70
	ავტომანქანები სხვადასხვა გამავლობის

	71
	პოლიეთილენის მილების შესადუღებელი აპარატები

	72
	წყლის მრიცხველები

	73
	საწვავი

	74
	ავტოგაზი

	75
	სოლიდოლი

	76
	ავტომანქანის ნაწილები

	77
	სპეცტექნიკის ნაწილები 

	78
	საკანცელარიო საქონელი

	79
	გენერატორები

	80
	ელექტრო გამათბობლები

	81
	მაცივრები

	82
	ტელევიზორები

	83
	ტელეფონის აპარატები

	84
	კონდენციონერები

	85
	ვენტილატორები

	86
	კომპიუტერული ტექნიკა და აქსესუარები

	87
	საოფისე ავეჯი

	88
	ჟურნალ-გაზეთებისა და სპეცლიტერატურის შეძენა

	89
	ინტერნეტმოდემები

	90
	მაგთიფიქსის აპარატები

	91
	სპეცმანქანების ნაწილები

	92
	ავტომანქანის საცხებ-საპოხი მასალები

	93
	სპეცტექნიკის საცხებ-საპოხი მასალები

	94
	სპეცმანქანების საცხებ-საპოხი მასალები

	95
	შეშა

	96
	ნახშირი

	97
	ღუმელები

	98
	წარმომადგენლობითი ხარჯები

	99
	ორგანიზაციის ბეჭდები

	100
	ინერტული მასალები

	101
	საგზაო მაფრთხილებელი ნიშნები

	102
	სახანძრო უსაფრთხოების სტენდები (კომპლექტი)


	№
	მომსახურების დასახელება



	1
	კომპიუტერული მომსახურება

	2
	კარტრიჯების აღდგენა-დამუხტვა

	3
	პროგრამული უზრუნველყოფა

	4
	 განცხადებებისა და ინფორმაციების გამოქვეყნება გაზეთებში

	5
	 საინფორმაციო მომსახურება

	6
	ინტერნეტსაიტის დამზადება

	7
	ჰორიზონტალური ტუმბოების რემონტის კომპლექტი საქარხნო პირობებში

	8
	 ვერტიკალური ტუმბოების რემონტის კომპლექტი საქარხნო პირობებში

	9
	ელ. მრიცხველების შეკეთება

	10
	ძალოვანი ტრანსფორმატორის შეკეთება

	11
	მაღალი და დაბალი ძაბვის ტრანსფორმატორების კაპიტალური რემონტი

	12
	ტრანსფორმატორისა და ელ. მოწყობილობების ზეთის შრობა

	13
	მაღალი ძაბვის ბოძების დაქირავება

	14
	 ძრავების ჩახვევა

	15
	ჟანგბადის ბალონის დატენვა

	16
	თხევადი გაზის დატენვა

	17
	ავტომანქანების ტექდათვალიერება

	18
	 ავტომანქანების მომსახურება (რემონტი)

	19
	ავტოტრანსპორტისა და სპეცტექნიკის დაქირავება

	20
	მძიმე გაბარიტული ტვირთების ტრანსპორტირება საქართველოს ტერიტორიის ფარგლებში

	21
	 ნებართვებისა და სპეცფორმების აღება

	22
	 თანამშრომელთა კვალიფიკაციის ამაღლება

	23
	 საპროექტო მომსახურება

	24
	 სანოტარო მომსახურება

	25
	აუდიტორული მომსახურება

	26
	 საექსპერტო მომსახურება

	27
	საკონსულტაციო მომსახურება

	28
	რუკების დაბეჭდვა

	29
	 სადეზინფექციო მომსახურება.


დანართი №2

	№
	შესყიდვის საშუალება (ერთ პირთან მოლაპარაკება, პირობათა გამოკითხვა)
	შესყიდვის ერთგვაროვან ობიექტთა ჯგუფის დასახელება
	მიმწოდებელი მხარის დასახელება
	შესყიდვის შედეგად დადებული ხელშეკრულების მოქმედების ვადა
	შესყიდვის საერთო ღირებულება
	შესყიდვისათვის ფაქტობრივად

გადახდილი თანხა

